
Craidd 
Sbardun 1 – Blwyddyn o liwiau
Blwyddyn o lliwiau
Ionawr sydd yn fferru'r llyn,

a chlecian mae fy nannedd gwyn.

 

Bwgan ydy'r hen fis bach

a'i nos yn ddu fel clogyn gwrach.

 

Mawrth sy'n felyn drosto i gyd

a chennin ar ei frest o hyd.

 

Mae gan Ebrill frws paent gwyrdd

i beintio'r wlad o bobtu'r ffyrdd.

 

Het foiled sydd gan Mai

hi yw'r harddaf a dim llai.

 

Mehefin wedyn, pinc yw hon,

fel y candi fflos ar ffon.

 

Gorffennaf sydd yn rhedeg ras

a'i lygaid fel yr awyr las.

 

Dwylo Awst sy'n aur i gyd,

yn y cwm mae caeau ŷd.

 

O Gaerdydd i Abersoch,

mae Medi'n llawn o aeron coch.

 

Hydref sydd yn drwm ei droed

a'i sgidiau'n frown fel dail y coed.

 

Mae gan Dachwedd gôt fawr lwyd,

crwydro mae o Fôn i Glwyd.

 

Llwm yw Rhagfyr bron pob awr,

ond am ryw hyd mae'n enfys fawr.

Meirion Macintyre Huws
Craidd 
Sbardun 2 – Hei Mistar Urdd!
Dydi Mistar Urdd ddim yn edrych ddiwrnod yn hŷn nag oedd e pan ymddangosodd gyntaf yn goch gwyn a gwyrdd dros dri deg mlynedd yn ôl.

Hanes Mistar Urdd

Ganwyd Mistar Urdd ym Medi 1976 yn 'fab' i Wynne Melville Jones, Swyddog Cyhoeddusrwydd Urdd Gobaith Cymru.

Mae wedi ei wneud ar batrwm bathodyn siâp triongl yr Urdd a gafodd ei greu yn 1944. Mae pob lliw yr un arwynebedd â'i gilydd fel symbol bod tair elfen arwyddair gwreiddiol yr Urdd yr un mor bwysig â'i gilydd.

Mae 'Byddaf ffyddlon i Gymru' yn cael ei gynrychioli gan y gwyrdd, 'Byddaf ffyddlon i gyd-ddyn' yn cael ei gynrychioli gan y coch a 'Byddaf ffyddlon i Grist' yn cael ei gynrychioli gan y gwyn.

 Crysau a thronsiau

Pan gafodd Mistar Urdd ei 'eni' argraffwyd crysau T a nwyddau eraill gyda'i lun arnynt - heb sôn am ambell i bâr o drôns hefyd. Yn wir, cyrhaeddodd rhyw fath o gynnyrch Mistar Urdd bron bob cartref yng Nghymru yn ystod diwedd y 70au a'r 80au.

Sefydlwyd cwmni masnachol Copa Cymru i gynhyrchu'r nwyddau, agorwyd siop Mistar Urdd yn Aberystwyth a threfnwyd gwasanaeth prynu drwy'r post.

Un o'r cynhyrchion mwyaf poblogaidd oedd gonc Mistar Urdd.

Ar daith!

Yn 1979 aeth gonc Mistar Urdd ar daith hyrwyddo trwy Gymru mewn cerbyd arbennig gyda Mici Plwm yn arwain yr ymgyrch.

Yna, yn 1998 bu yn y gofod yn gwmni i Dafydd Rhys Williams y gofodwr o Ganada sydd o dras Cymreig. Teithiodd i'r Orsaf Ofod Ryngwladol!

Mae hefyd yn dipyn o forwr! Mae wedi hen arfer hwylio ar Lyn Tegid gan iddo dreulio wythnosau lawer yng Ngwersyll yr Urdd Glan-llyn. Ond ym mis Tachwedd 2010 hwyliodd mewn cwch o'r enw Gwawr gyda Gareth Roberts. Roedden nhw'n cymryd rhan yn y râs o Gran Canaria yn ynysoedd y Caneris i Sant Lucia yn y Caribî, taith o dros 2,700 milltir!

Dadlau am dronsiau

Ond bu dadlau am y tronsiau gyda llun Mistar Urdd arnynt. Cafodd stondin yr Urdd ei chau yn Eisteddfod Llangollen yn 1978 gan nad oedd swyddogion yr eisteddfod yn cytuno gyda gwerthu tronsiau ar y maes!

Yn 1997 recordiodd y Super Furry Animals y gân Trôns Mistar Urdd. Doedd y gân honno ddim yn plesio pawb 'chwaith!

Ond yng nghanol y 70au cafodd y gân Mistar Urdd wreiddiol ei rhyddau, a hyd heddiw mae'r gân yn boblogaidd, gyda'r gytgan enwog:

Hei, Mistar Urdd, yn dy goch, gwyn a gwyrdd,

Mae hwyl i gael ym mhobman yn dy gwmni.

Hei, Mistar Urdd, tyrd am dro ar hyd y ffyrdd

Cawn ganu'n cân i holl ieuenctid Cymru.

Craidd 
Sbardun 3 – Helo o Lan-llyn
Sul, 31 Gorffennaf 2011 20:31:07
Haia Rhys! Gobeithio dy fod ti'n well. Mae'n biti dwyt ti ddim yma efo ni. Mi fasat ti wrth dy fodd efo'r genod o'r Sowth. Dan ni wedi gneud ffrindia efo tair o Abertawe - Siwan, Jasmine a Nia. Ma nhw'n siarad yn wahanol i ni ac yn deud petha fel 'Sai moyn' ond dan ni'n dallt nhw'n ddigon da i ddod ymlaen efo'n gilydd! ;-) ;-) Jasmine ma Iwan yn ffansio a dw inna'n licio Nia! Ma 'na bump diwrnod eto so gobeithio'r gora...

Anfonwyd o fy iPhone 

Llun, 1 Awst 2011 17:45:14
Iawn? Nathon ni gal andros o hwyl ar y llyn (Llyn Tegid) heddiw. Nathon ni glymu chwech canŵ yn sownd wrth ei gilydd a chwarae gêm o neidio o ganŵ i ganŵ heb syrthio i'r llyn. A pwy nath syrthio i'r llyn? Ia, fi! Ron i'n socian!

Anfonwyd o fy iPhone

Mawrth, 2 Awst 2011 12:45:00
Ma gyda'r nos yn hwyl yma - nofio yn y pwll, gêm 5 bob ochr ac yna dawnsio gwerin neithiwr. Ma pawb yn joinio a chael hwyl! Ond go brin y basat ti'n gallu ei wneud efo dy goes mewn plastar!

Anfonwyd o fy iPhone

Mercher, 4 Awst 2011 02:03:23
Newydd gael row gan un o'r Swogs! Cael ein dal yn crwydro'r coridor yn chwarae ysbrydion! Nathon nhw ddeud y basan nhw'n ein gyrru ni adra os basan ni'n gneud hyn'na eto! Wps!

Anfonwyd o fy iPhone 

Iau, 5 Awst 2011 14:57:35
S'mai mêt? Sut mae dy goes di heddiw? Mynd i rafftio dŵr gwyn p'nawn 'ma. Fedra i ddim disgwyl!

Anfonwyd o fy iPhone

Iau, 5 Awst 2011 14:57:35
Dw i ddim yn siwr ydw i isio rafftio dŵr gwyn eto achos mi nath o godi dychryn arna i! Roedd 12 yn y rafft ac roedden ni'n cael ein hyrddio (gair y 'swogs' - swyddogion y gwersyll - am 'taflu') i lawr yr afon. Doedd gynnon ni ddim rheolaeth dros y rafft o gwbwl! Paid â deud wrth mam neu mi fasa hi'n cal ffit!

Anfonwyd o fy iPhone

Gwener, 6 Awst 2011 16:16:28
Noson ola heno - disgo! Gobeithio fydda i wedi cael lwc efo Nia o Abertawe erbyn diwedd y noson! Gei di'r hanes i gyd fory...

Anfonwyd o fy iPhone 
Gwersylloedd yr Urdd

Mae gan Urdd Gobaith Cymru ddau wersyll - Glan-llyn yn y gogledd a Llangrannog yn y de. Llangrannog oedd y cyntaf i agor yn ôl yn 1932.

Roedd gwersyll Llangrannog mor boblogaidd, yn 1950 penderfynodd yr Urdd sefydlu Gwersyll arall ar gyfer plant hŷn yr Urdd - Glan-llyn.

Heddiw, bydd plant o bob rhan o Gymru yn mynd i Lan-llyn i fanteisio ar y lleoliad delfrydol ar lan Llyn Tegid ym mynyddoedd Eryri. Gall hyd at 230 gysgu yno ac mae'r gweithgareddau cyffrous yn cynnwys dringo, canŵio, rafftio dŵr gwyn, bowlio deg, cwrs rhaffau uchel a mynydda. 
Estynnol 
Sbardun 1 – Y cudyll coch
Y cudyll coch

Trwy'r awyr las yn gwibio,

Fel cudyll uwch yn cwm,

Fe welais yr awyren

Yn dod, a rhuo trwm

Ei phŵer yn cynhyrfu'r tir

Wrth dorri cŵys trwy'r bore clir.

 

Ond gwyro dros y gorwel

A wnaeth y cudyll hwn

I'r rhyfel, ac fe glywaf

Bob gwaedd o faes y gwn;

Y cri o bell lle glania'r bom

A'r tai yn deilchion yn y dom.

 

Pan ddaw'r awyren eto

Trwy hedd fy nghymoedd i,

Bydd bryniau'r hwyr yn cochi

Â ch'wilydd drosti hi;

Cudyll y braw uwch copa'r bryn,

A'r gwaed ar ei hadennydd gwyn.

 

Rhys Meredydd
Estynnol 
Sbardun 2 – Beth sydd mewn lliw?
Beth sydd mewn lliw?

Gwyrdd

Byddai'r Eifftiaid yn arfer peintio lloriau eu temlau yn wyrdd. Symbol o fuddugoliaeth oedd y lliw yn yr hen Wlad Groeg. Yn yr Alban arferai gwyrdd gael ei wisgo fel symbol o fuddugoliaeth, ond lliw cenedlaethol Iwerddon ydyw. Yr unig faner genedlaethol yn y byd sydd o un lliw yn unig ydy baner werdd Lybia.

Efallai mai'r gân Gymraeg enwocaf yn cynnwys y gair gwyrdd ydy 'Peintio'r Byd yn Wyrdd' gan Dafydd Iwan ac yn Saesneg 'The Green, Green Grass of Home' gan Tom Jones.

Coch

Beth mae'r lliw coch yn ei gynrychioli i ti? Pe baet yn Rhufeiniwr yn byw cyn Crist byddai'n arwydd o frwydr, a phe baet yn filwr yn India byddet yn gwisgo coch.

Ond pe baet yn dod o Rwsia byddai'n golygu rhywbeth prydferth, gan bod y gair Rwsieg am 'coch' hefyd yn golygu prydferth. Yn Rwsia hefyd, defnyddiodd y Bolsiefigiaid faner goch fel eu symbol pan drechon nhw'r Tsar yn 1917, ac felly daeth coch yn symbol o Gomiwnyddiaeth.

Yn Tsieina mae'n symbol o lwc dda a chaiff ei ddefnyddio i ddathlu gwyliau a phriodas. Am ei fod yn symbol o fywyd, bydd y briodferch Tsieineaidd yn gwisgo ffrog goch. Yn Ne Affrica, ar y llaw arall, symbol o alar ydyw.

Ym Mhrydain coch ydy'r lliw sy'n dy rybuddio i aros wrth oleuadau traffig a bod car yn brecio, a lliw injan dân. Er hynny, mae rhai ohonom yn rhoi rhuban coch ar gar newydd i roi lwc dda i ni, fel mae'r Groegwyr yn peintio wyau'n goch i gael lwc dda dros y Pasg! Ydy coch wedi rhoi lwc dda i dimau pêl-droed a rygbi Cymru?

Glas

Byddai gweithwyr cyhoeddus yn gwisgo glas yn Rhufain ers talwm ac mae plismyn mewn llawer o wledydd yn gwisgo glas heddiw. Yng ngwlad Groeg mae llawer yn gwisgo breichled neu fwclis glas i gadw ysbrydion drwg draw.

I ni, mae glas yn gallu sefyll dros gariad a dyna pam mae priodferch yn gwisgo rhywbeth glas, ond lliw galar ydyw yn Iran.

Bydd glas hefyd yn lliw sy'n dynodi ansawdd yn aml. Dyna pam mai'r Rhuban Glas sy'n cael ei roi i'r canwr unigol gorau yn yr Eisteddfod Genedlaethol a bod ein traethau gorau yn cael Baner Las.

Porffor

Roedd Cleopatra dros ei phen a'i chlustiau mewn cariad â'r lliw porffor. I gael un owns o liwydd porffor gorfododd ei gweision i socian 20,000 o falwod pwrpwra am ddeg diwrnod! Roedd yn broses hir ac anodd a gafodd ei chadw'n gyfrinach am ganrifoedd lawer.

Yng nghyfnod yr hen Rufeiniaid dim ond teuluoedd brenhinol oedd yn gwisgo'r lliw porffor. Mae porffor yn dal i gael ei ystyried yn lliw brenhinol heddiw.

Yng Ngwlad Thai bydd dynes yn gwisgo porffor ar ôl colli ei gŵr.

Gwyn

Caiff gwyn ei gyfrif yn lliw pur a sanctaidd ac mae baner wen yn symbol o heddwch.

Byddwn ni bob amser yn meddwl am angylion yn gwisgo dillad gwynion a chredai'r Persiaid bod y duwiau yn gwisgo gwyn.

Mae'n lliw galar yn China, ond yn niwylliant y gorllewin mae ei wisgo ar ddydd priodas yn dod â lwc dda.

Du

Gwisgai'r hen Eifftiaid a'r Rhufeiniaid ddu wedi i rywun farw fel y gwneir heddiw. Mae hefyd yn lliw sy'n awgrymu cyfrinachedd ac ystyrir ef fel lliw soffistigedig a chrand.

Credai'r Rhufeiniaid fod gan gathod duon bwerau goruwchnaturiol a hyd heddiw yng Nghymru credir bod cath ddu yn dod â lwc dda.

Beth sydd mewn enfys?

Oeddech chi'n gwybod? Mae'n rhaid cael dŵr a haul i weld enfys.

Caiff y bwa amryliw yma ei greu wrth i oleuni'r haul gael ei blygu a'i wasgaru gan ddafnau o ddŵr sydd yn yr atmosffer, e.e. glaw.

Pan rydyn ni'n gweld enfys, rhaid cael yr haul y tu ôl i ni a'r glaw o'n blaenau ni. Hefyd, rhaid i ganol bwa'r enfys fod yn union gyferbyn â'r haul.

Mae'r rhan fwyaf o bobl yn meddwl mai lliwiau'r enfys ydy coch, oren, melyn, gwyrdd, glas, indigo a fioled, ond mewn gwirionedd mae enfys yn cynnwys myrdd o liwiau - rhai na all y llygad mo'u gweld hyd yn oed!

Estynnol
Sbardun 3 – Man gwyn man draw

Noson fawr a minnau'n swatio o dan y cwilt. Dim trydan a dim gwres. Roedd ceisio gwneud popeth mewn golau cannwyll yn gyffrous i ddechrau a hyd yn oed gario dŵr o'r pentre yn antur. Heno, wedi pythefnos o eira dydy pethau ddim cystal! Efallai bod popeth yn wyn y tu allan ond ddim felly yn fy mywyd i!

Mae'r gwynt iasoer o Wlad yr Iâ wedi chwipio'r eira yn lluwchfeydd ym mhobman a'r rheiny wedi cau ffyrdd a rheilffyrdd. Erbyn hyn mae pawb wedi diflasu ar slejio ac adeiladu dynion eira ac yn ysu am gael mynd yn ôl i'r ysgol! Dydy byw yn y wlad ddim yn fêl i gyd, er bod pobl trefi yn meddwl hynny.

Ond daw eto haul ar fryn! A dw i'n dechrau breuddwydio am y gwyliau haf rydyn ni wedi ei drefnu. Pythefnos nefolaidd mewn gwesty pum seren yn Lagos, ar yr Algarve ym Mhortiwgal! Mam, dad, fy mrawd bach, Iorwerth - sy'n gariad i gyd - a minnau! Y teulu perffaith! Teimlaf y tywod melyn yn cosi bodiau fy nhraed a chlywaf sibrwd y môr glas wrth iddo lyfu'r traeth. Mae chwerthin iach y plant yn llonni fy nghlustiau wrth i mi orweddian ar wely haul cyfforddus yn troi'n frown fel cneuen aeddfed. Cael fy suo i gysgu fel babi bodlon wrth wrando ar fy hoff gerddoriaeth. Ac yna'r dŵr melfedaidd! Mae'n glir fel crisial a'r pysgod yn gwibio nôl a mlaen wrth fy nhraed.

Cofiaf am y lluniau o'r tri phwll nofio yn y gwesty. Siapiau diddorol a phontydd a llithrenni i gadw'n diddordeb a gemau dŵr diddiwedd. Gwych! A gwn y byddaf yn llenwi fy mol o fore gwyn tan nos yn y caffis ar lan y pyllau nofio...

Dychmygaf yr haul yn machlud gan greu llwybr tuag ato ar hyd y môr a minnau yno a bachgen golygus yn gafael yn dynn amdanaf. Y ddau ohonom yn cerdded linc-di-lonc yn droednoeth ar hyd y tywod yn gwylio'r sêr. Paradwys!

 

***

Mae Iorwerth wedi bod yn boen ers pan ydyn ni yma. Dydy o ddim yn hoffi'r bwyd - gormod o bwdin dagith gi, meddai; dydy o ddim yn hoffi'r tywod - mae'n rhy boeth; dydy o ddim yn hoffi'r ystafell - mae ar y pumed llaw a dydy'r lifft ddim yn ddibynadwy iawn; dydy o ddim yn hoffi'r pwll nofio - gormod o chwaraeon ... ac ati, ac ati! Swnian, swnian, swnian fel cloc larwm nes mae'n rhaid i chi wrando arno.

Rydw innau'n gorwedd ar dywel a'r tywod yn crafu ei ffordd i bob rhan o'm corff a glynu fel gliw wrth yr haenau o eli haul seimllyd sydd i fod i'm cadw rhag llosgi. Ond rydw i'n goch fel cimwch er hynny! Mae'r haul mor annioddefol â than uffern ac mae'n rhaid i mi fynd i'r môr i oeri bob pum munud. Rydw i i fyny ac i lawr fel io-io!

A pha bleser sydd yn y môr, beth bynnag, pan fo rhaffau ym mhob man i ddangos ble mae llwybrau'r jetskis, y pedalos a'r cychod banana? Does dim parch i nofwyr yma! Does dim parch i bysgod chwaith. Pa obaith sydd ganddyn nhw yn erbyn y bagiau plastig a'r sbwriel sy'n clymu rownd y gwymon a'r poteli a'r caeadau plastig sy'n dawnsio yn y dŵr? Wna i byth, byth, eto gwyno am sbwriel ar draethau Cymru!

Rydw i mor anghyfforddus fel na fedra i ddim gwrando ar fy ipod ac mae arna i ofn i dywod fynd i mewn iddo. A does dim gobaith cysgu oherwydd mae rhywun yn cerdded heibio bob munud a sgrechian babis a phlant yn merwino fy nghlustiau.

O na, wythnos arall o hyn! Teg edrych tuag adref!

Heriol 
Sbardun 1 – Glas

Pan oedd Sadyrnau'n las,

a môr yn Abertawe'n rhowlio chwerthin

ar y traeth,

roedd cychod a chestyll a chloc o flodau

yn llanw'r diwrnod;

a gyda lwc,

ymdeithiem yn y pensil coch o drên

a farciai hanner cylch ei drac

rownd rhimyn glas y bae

i bwynt y Mwmbwls.

 

Eisteddem ar y tywod twym

yn yfed y glesni,

ein llygaid newynog yn syllu'n awchus

ar fwrdd y môr.

Dilynem ddartiau gwyn y gwylain aflonydd

yn trywanu targed y creigiau,

a sbiem yn syn

ar y llongau banana melyn o'r Gorllewin a

sglefriai'n araf dros y gwydr glas,

a gorffwys dan y craeniau tal

a grafai'r wybren glir

uwchben Glandŵr.

 

Rhain oedd Sadyrnau'r syndod,

y dyddiau glas.

 

Bryan Martin Davies
Darluniau ar Gynfas a Cherddi Eraill, Gwasg Gomer

Heriol
Sbardun 2 – Baner i bawb
Pêl-droed, y Sgowtiaid, rasio, hysbysebion, rygbi, y tywydd, môr-ladron, hwylio, byddinoedd... Beth sydd gan y rhain i gyd yn gyffredin? Baneri!
Ond efallai mai gyda gwledydd y mae baneri'n cael eu cysylltu amlaf. Maent yn amrywio o ran lliw, o ran patrwm ac o ran llun ac er bod yr un lliwiau'n cael eu defnyddio mae arwyddocâd y lliw'n amrywio o faner i faner.

Y Bahamas

Ar faner y Bahamas mae tair stribed ar draws gyda thriongl du ar y chwith. Mae'r stribedi uchaf ac isaf yn las i gynrychioli glesni'r môr ac mae'r stribed ganol yn felyn i gynrychioli traethau tywod y 700 o ynysoedd sydd yno. Mae'r triongl du yn sefyll dros yr undeb rhwng yr ynysoedd a'r ffaith bod y trigolion yn benderfynol o ddatblygu'r tir a'r môr.

Cyprus 

Cefndir gwyn sydd i faner Cyprus gyda map melyn/aur o'r ynys yn y canol. O dan y map mae dwy gangen olewydd gwyrdd. Mae cangen olewydd yn hen arwydd o heddwch. Dewiswyd y lliwiau yn fwriadol i geisio sefydlu heddwch rhwng dwy ran yr ynys - y Twrciaid sy'n byw yn y gogledd a'r Groegiaid sy'n byw yn y de. Cafodd lliwiau traddodiadol y ddwy genedl - glas gwlad Groeg a choch Twrci eu hosgoi yn fwriadol. Mae'r canghennau olewydd gwyrddion yn symbol o heddwch.

Yr Almaen 

Tair stribed ar draws - du, coch ac aur - ydy baner yr Almaen. Mae'r lliwiau hyn wedi cael eu cysylltu â'r Almaen ers y Canol Oesoedd ac mae'r faner yn seiliedig ar liwiau dillad y milwyr yn rhyfeloedd Napoleon, sef cotiau du gyda rhimyn coch a botymau aur.

Yr Ynys Las (Groenland)

Dywed Thue Christiansen, cynllunydd y faner, 'Mae'r rhan fawr wen yn cynrychioli'r cap rhew ac mae'r rhan goch yn y cylch yn sefyll dros y fjords. Mae rhan wen y cylch yn cynrychioli'r mynyddoedd rhew a rhan fawr goch y faner yn cynrychioli'r môr.'

Eric Goch o Norwy wnaeth ddarganfod yr ynys yn y 10fed ganrif a galwodd yr ardal yn Groenland (tir gwyrdd). Dim ond yr arfordir sy'n wyrdd, mae'r gweddill wedi'i orchuddio â rhew gwyn.

Hwngari

Tair streipen ar draws gyda choch ar y top, gwyn yn y canol a gwyrdd ar y gwaelod ydy baner Hwngari. Mae'r coch yn cynrychioli cryfder, y gwyn yn cynrychioli ffyddlondeb a'r gwyrdd yn cynrychioli gobaith.

Kenya 

Y cefndir i faner Kenya ydy tair stribed ar draws gyda du ar y top, coch yn y canol a gwyrdd ar y gwaelod. O boptu'r coch yn y canol mae streipiau gwyn tenau. Yng nghanol y faner mae tarian a gwaywffyn milwyr llwyth y Masai.

Cynrychioli pobl Affrica wna'r lliw du, saif y llinell wen dros heddwch ac undeb, y coch dros y frwydr annibyniaeth a'r gwyrdd dros amaethyddiaeth ac adnoddau naturiol y wlad. Ystyr yr arwyddlun canolog ydy brwydr Kenya am ryddid.

Portiwgal

Dwy streipen am i lawr ydy baner Portiwgal - gwyrdd ar y chwith (tua dwy ran o bump o'r faner) a choch ar y dde (tua tair rhan o bump o'r faner). Lle mae'r ddau liw yn cyfarfod mae arfbais gyda tharian draddodiadol y wlad.

Mae'r coch yn cynrychioli gwrthryfel y Portiwgaliaid yn 1910 ac mae'r gwyrdd yn symbol o obaith. Mae pum tarian las ar y faner gyda phum dot gwyn arnynt. Mae'r tariannau glas yn cynrychioli buddugoliaeth brenin cyntaf Portiwgal yn erbyn pum brenin arall. Mae'r dotiau yn ein hatgoffa o friwiau Iesu Grist. Mae'r tariannau wedi eu gosod ar ffurf croes i gynrychioli Cristnogaeth. Mae'r border coch gyda saith castell arno yn dangos sut yr estynnwyd ffiniau Portiwgal.

Zambia 

Gwyrdd ydy cefndir y faner i gynrychioli tyfiant a chyfoeth naturiol y wlad. Yn y gornel waelod ar y dde mae tair streipen gyfartal o ran maint yn rhedeg am i lawr. Mae'r coch ar y chwith yn sefyll dros frwydr annibyniaeth Zambia, y du dros bobl Zambia a'r oren dros y cyfoeth o fwynau sydd yn y wlad, yn arbennig copr. Cynrychiola'r eryr sydd uwchben y streipiau ryddid ac mae'n rhan o arfbais y wlad.

 

Heriol
Sbardun 3 – Stori las
Mae pedair o ffrindiau - Carol Ann, Miriam, Brenda ac Elen (sy'n adrodd y stori) mewn caffi. Dim ond un person arall sydd yno - hen ŵr o'r enw Henri Tomos. Roedd Brenda wedi bod yn darllen erthygl 'Do you dream in colour?' yn y cylchgrawn Miss 17. Cyfaddefodd Elen a Miriam eu bod yn breuddwydio ac yn meddwl mewn lliw.
'Dydach chi'ch dwy ddim yn gall,' meddai Carol Ann.

'Hei, hei,' meddai Brenda, 'Pa liw ydw i Miriam?'

'Coch,' meddai Miriam ar ei hunion.

'Elen, pa liw ydw i?'

'Coch,' meddwn yn hollol onest.

'A be am Carol Ann?'

'Llwyd,' meddai Miriam.

'Llwyd,' meddwn innau mewn llais bach ar ei hôl.

'Hy, jest deud beth bynnag ma' Miriam yn'i ddeud 'ma Elen,' meddai Carol Ann yn gwta.

'Reit, mi gawn ni weld,' meddai Brenda. Rhwygodd ddau ddarn bach o'i Miss 17 a rhoddodd un i Miriam ac un i mi. Gan ddynwared un o'r athrawesau yn yr ysgol dywedodd, 'Yn awr, blant mae'n rhaid i mi roi prawf i chi. Yr wyf am i chi edrych yn ofalus ar yr hen ŵr, Henri Tomos, sydd yn eistedd yn ei gornel arferol yn yfed te, ac yna rwyf am i chi ysgrifennu y lliw a gysylltwch ag ef ar eich papurau.'

Dyna'r tro cyntaf erioed i mi edrych ar Henri Tomos o ddifrif. Sylwais ar ei ddwylo: roedden nhw'n batrymau seicadelaidd pinc, piws a glas gan oerni ac fe'u daliai hwy fel dau betal o gwmpas ei gwpaned o de du, poeth, - er mwyn eu cynhesu mae'n rhaid. Yna edrychais ar ei wyneb, a sylwais ar unwaith ei fod yn hynod o debyg i'm taid. Yr oedd hynny, mae'n debyg, oherwydd y llygaid yn fwy na dim. Serennai llygaid Henri Tomos fel dau grisial copr-sylffad yn ei ben, - y llygaid mwyaf glas a welais erioed, ac eithrio fy nhaid. Teimlwn fod glesni'i lygaid yn cynnal Henri drwyddo, ac yn adlewyrchu drosto'i gyd. Ysgrifennais GLAS ar y papur, ei blygu a'i roi i Brenda. Darllenodd hi un Miriam yn gyntaf, ac wedyn f'un i. Yna rhoddodd sgrech dros bob man.

'Glas,' meddai hi, gan chwerthin. Dechreuodd ganu,

'Dyn bach glas, glas, glas,

Ie finlas, finlas, finlas,

Foel lygatlas, foel lygatlas,

Trwyn mawr glas a chlustia

Glas, glas, glas.'

Dyma ni i gyd yn dechrau chwerthin. Yng nghanol hyn i gyd cododd Henri Tomos i fynd allan. Fel yr âi heibio ein bwrdd ni, trodd Brenda i'w wynebu:

'Sut hwyl sydd heno, Henri Tomos,' meddai yn henaidd i gyd, a direidi yn ei llygaid.

'Go dda, wir, hogan,' meddai yntau. 'O mae'n hen gariad bach,' meddyliais, a dechreuais deimlo bechod drosto am ei fod yn edrych yn oer ac yn unig. Aeth Brenda ymlaen:

'Ma' hi'n las iawn heno,' meddai gan godi ei hysgwyddau ac esgus crynu.

'Ydi,' meddai Henri, 'ydi, ydi...'

'Ydach chi'n meddwl y gwnaiff hi aeaf glas eleni?' gofynnodd Brenda. Gwthiodd Carol Ann ei hances boced i'w cheg. Yr oedd ei hwyneb fel balŵn pinc ar fin byrstio. Ond wrth edrych ar wyneb diniwed, annwyl Henri ni allwn chwerthin yn fy myw. Doedd Miriam ddim yn chwerthin chwaith. Diflannodd peth o'r syndod o lygaid gleision, prydferth Henri, ac atebodd, braidd yn betrus,

'Wel, mi lasa neud am wn i.'

'Glasa- y lasa,' meddai Brenda, gan gymryd arni ei chywiro ei hun yn gyflym.

Byrstiodd balŵn Carol Ann nes ei bod yn chwerthin dros bob man yn afreolus. Edrychodd Henri arnom, a'i ddiffyg deall o'r hyn oedd yn mynd ymlaen yn amlwg ar ei wyneb. Meddyliais i mi weld rhyw dristwch ofnadwy yn ei lygaid. A'r peth nesaf a wyddwn, tra roedd Brenda a Carol Ann yn morio chwerthin, yr oeddwn i yn beichio crio.

'Elen! Pam wyt ti yn crio?' gofynnodd Brenda mewn anghrediniaeth llwyr.

'Bechod ... drosto ... fo' meddwn i rhwng ochneidiau o grio.

'Roedd gen inna' bechod drosto fo hefyd,' meddai Miriam.

'Dydach chi'ch dwy ddim yn gall!' meddai Carol Ann.

 

Detholiad o 'Stori Las' gan Eleri Llywelyn Morris.
Hawlfraint: Straeon Bob Lliw, Gwasg Dinefwr












































































































